
改之義獨以　祈穀　大享在　大內行禮不便從禮官

議罷之而分祀姑仍其舊葢亦有待云爾夫禮因時制宜

本乎人情者也　高皇帝初制郊禮分祀者十年矣而竟

定于合祀者良以古今異宜適時爲順故舉以歲首人之

始也十以春初時之和也歲惟一出事之節也爲屋而祭

行之便也百六十餘年　列聖相承莫之或易者豈非以

其至當允協經久而可守乎今以冬至極寒而裸獻于霜

露之下夏至盛暑而駿奔于炎歊之中一歲之閒六飛再

駕以時以義斯爲戾矣且　成祖文皇帝再造宇宙功同

開創配享百餘年一朝而罷之于人情亦有大不安者故

世宗雖分圜方之祀而中世以後竟不親行雖肇舉　太

享之禮而歲時禋祀止于　內殿是斯禮之在當時已窒

礙而難行矣況後世乎臣竊謂宜遵　高皇帝之定制率

循　列聖之攸行歲惟一舉合祀之禮而奉　二祖並配

斯于時義允協于人情爲順顧　郊禋重典今且未敢輕

議謹稽新舊規制禮儀而略述其槪以俟　聖明從容裁

斷焉

是年春王杲復紏虜盜邊副總兵曹簋厚市夷賞諜杲匿

酋阿哈納寨勒精騎馳勦得二十六級杲僞以蟒掛紅甲

授哈納脱走將投土蠻會撫順關質市夷急購杲乃走素

--

所善東夷長王台所開原兵備使賀溱宣諭台台向忠順

遂與子虎兒罕執送境上檻車傳致獻俘　詔磔杲加台

龍虎將軍秩眎西虜二子並進都督僉事始杲以數寇罷

市賞詭名科勺來貢至是邊夷覈杲　勑十八道中科勺

卽杲也當是時王台所轄東盡灰扒兀刺等江南盡淸河

建州北盡二奴延袤幾千里內屬保塞甚盛

